
Shri Ramakrishna vandana Stotram

શ્રીરામકૃષ્ણવન્દનાસ્તોત્રમ્

જગજ્જાતં ત્યક્તં હિમગિરિસુતા પાદકમલે
શરીરાદ્યાઃ પ્રાણા વલય ઇવ યેનાર્પણમિતાઃ ।

ત્રિવર્ગોયચ્છ્રદ્ધાવિમલ  ગુરુભક્ત્યાહિ સુલભો
નુમો રામકૃષ્ણં સુરનુતપદં ભેદરહિતમ્॥ ૧॥

સ્વયં ત્યક્તં પ્રોક્તં હૃદયકરશાખોલ્લિખનતઃ
પુરા રામાત્ કૃષ્ણઃ સમભવદનન્યો ન હિ પરઃ ।

ઇદાનીમાયાન્તં નયનવિષયત્વં જનિભૃતાં
પ્રવિષ્ટો દેહેઽસ્મિન્નિતિ કનકકામાતિગતયા॥ ૨॥

યદદ્વૈતં શાન્તં સતતમઘમાયાવિરહિતં
ચિદાનન્દં શુદ્ધં પ્રકૃતિસહિતં  પ્રેમવશગમ્ ।

ત્વમેવાવિર્ભૂતઃ કરણવિષયે દુર્લભતરો
જગજ્જીવૈઃ ક્રીડ़ન્મહદમિતવીર્યો રસતમઃ॥ ૩॥

ત્વમેવ શ્રીરામો મધુરિપુહરિર્ગોપતનયઃ
સ્વયમ્ભૂતશ્ચાદ્યઃ પરમપુરુષો નાથ રમણ ।

વિવાદં ધર્માણાં શમયિતુમનાશ્ચિન્મયવપુઃ
પ્રસન્નો લોકાનાં પ્રકટિતમકાર્ષીઃ પુનરિહ॥ ૪॥

ત્વદીયાઙ્ઘ્રિદ્વન્દ્વક્ષરિતમકરન્દં  પ્રતિદિશં
સદા પાયં પાયં કલિતભવભીતિં  પ્રશમયન્ ।

ભજન્ સામ્યાનન્દં વિમલહૃદયો યાતિ પરમાં
જનાનાં સઙ્ઘોઽયં  નિખિલભુવિ શાન્તિં  મુહુરહો ॥ ૫॥

સમાધાવાનન્દં પુનરતિવિશુદ્ધં હરિકથા-
પ્રસઙ્ગાદુદ્બુદ્ધં  કરણગણરોધં પ્રવિવહન્ ।

નરાણાં ભક્તાનાં હૃદયપુલકાનાં પ્રતિદિનં
સમાધાનં ચક્રે ય ઇહ શરણં મેઽસ્તુ સતતમ્॥ ૬॥

ધ્રુ વા મૂર્તિર્ગઙ્ગા   -તટપરિગતા યા ગુણમયી
ગુણાતીતાપિ સ્યાન્નનુલસતિ દક્ષેશ્વરમણિઃ ।

વ્રજન્તી ગાયન્તી ભવતારિણી માતુર્ગુણકથાઃ
સદા સ્વાન્તે સા મે સ્ફુરતુ રમણીયા દ્યુતિમયી॥ ૭॥

કૃપાપીયૂષામ્ભઃ પતિતમધિકં પાતકિજને
દયાસિન્ધો મન્દે રસિકચતુર પ્રીતરસિક ।

દરિદ્રાણાં બન્ધો તવ વિદુરગેહે સુખલવાઃ
સમર્થો નિર્ણેતું ક ઇહ મહિમાનં નનુ બુધઃ॥ ૮॥

સમુદ્ધર્તું લોકાન્ સ્વયમધિગતિસ્તે પ્રતિગૃહં
ક્વ દેવેન્દ્રાદીનાં વસતિ-ભવનં ક્વ શશધૃક્ ।

ગુણાનાં સાધૂનાં ત્વયિ નિવસનં ગુણધર
સ્મરામો નિત્યાનામપિ નિરભિમાનં નિરુપમમ્॥ ૯॥

નિયન્તા જીવાનામપિશિશુવદેવાનુનટસિ
સ્વતન્ત્રઃ સર્વેષામિવ ચરસિ દેવીપરગતઃ ।

અભિજ્ઞાતા વિશ્વં ભણસિ નનુ મૂર્ખાભિધ ઇતિ
પ્રિયાં તે જાનીમો નિજ-સકલગુપ્તિં  નટવર॥ ૧૦॥

નમો રામૈક્યામિતમધુર દેવીમયતનુ-
ભૃતે કૃષ્ણૈક્યાય શ્રુતપરમહંસાય યતયે ।

નમશ્ચન્દ્રામણ્યાઃ પ્રિયતનયદેવાય ગતયે
નમઃ સર્વસ્વાય પ્રણયિક્ષુદિરામસ્ય મણયે॥ ૧૧॥

ઇયં સ્તુતિ કથા પૂજા રામકૃષ્ણે પરે ગુરૌ ।
અર્પિતા   તેન દેવેશઃ પ્રીયતાં પરમેશ્વરઃ॥ ૧૨॥
ઇતિ બ્રહ્મચારી મેધાચૈતન્યેન વિરચિતં

“શ્રીશ્રીરામકૃષ્ણવન્દનાસ્તોત્રમ્” સમ્પૂર્ણમ્ ।

